
АННОТАЦИЯ: Мазкур мақолада замонавий жамиятда ёшларнинг 

ахборот хавсизлигини таъминлаш билан боғлиқ муаммолар илмий-

ижодий асосда таҳлил қилинган. Мақолада мамлакатимизда ахборот 

хавсизлигини таъминлаш билан боғлиқ муаммолар қиёсий, таҳлилий 

асосда урганилган.  

   Шунингдек, ахборот хуружларига қарши тура олиши, ёшларнинг 

ахборот хавсизлигини таъминлаш билан боғлиқ муаммолар илмий асосда 

урганилган ҳамда зарур таклиф ҳамда хулосалар берилган. 

Калит сўзлар: ахборот хавсизлиги, ахборот хуружлари, виртуал 

ҳаёт, глобал ахборот тармоғи, глобаллашув жараёнлари, геосиёсий, 

агрессив ахборотлар, глобал тармоқлар, ахборот-коммуникация 

технологиялари. 

Бугунги глобал ахборот макони таъсирида шахс шаклланиши 

жараёнида ҳам сезиларли ўзгаришлар содир бўлмоқда. Ўтмишда кишилар 

кичик жамоаларнинг ёпиқ муҳитида, маҳаллий анъаналар таъсирида 

социал меъёрларни ўзлаштирган бўлса, эндиликда социал муҳитнинг 

таъсири тушиб унинг ўрнини ахборот-коммуникацион технологиялар 

эгаллади. Натижада, шахс социализациясида узилиш бўлиб, шахс уни 

ўраб турган хатарли ахборот майдонида ёлғиз қолмоқда. Глобал ахборот 

тармоғи ҳудуд, чек-чегара билмай, виртуал ҳаётни ишилар, айниқса, 

ёшлар онгидаги бирламчи қадриятга айлантирди. Зеро, ёшлар 

ахборотнинг энг фаол истъмолчиси ҳисобланади. 

Бироқ глобаллашув жараёнида сиёсий, ғоявий ва аҳлоқий жиҳатдан 

бузғунчи кучлар интернет тармоғидан фойдаланиб, ўзларининг 

геосиёсий, иқтисодий, диний, ирқий ва бошқа ғаразли манфаатлари 

йўлида агрессив ахборотларни тарқатиб, ҳаётий позицияси 

мустаҳкамланиб улгурмаган ёшларни чалғитиш, улар қалбини эгаллашга 

ҳаракат қилмоқда. Ваҳоланки, глобал ахборот макони – Интернет дастлаб 

олимлар ва тадқиқотчилар ўртасида алоқа воситаси сифатида яратилган 

бўлса, ҳозирда у кенг қамровли хусусият касб этди. Интернет орқали 

инсон ўз имкониятлари ва қобилиятларини виртуал даражада чексиз 

ўстириш имконига эга бўлди. Бу интернет томонидан яратилган нореал 

дунё ёки «иккинчи дунё» номи билан аталувчи виртуалликдир.  

Социологларнинг фикрига кўра, интернетда кенг тарқалган ва 

жамоатчиликда кучли хавотир ўйғотаётган ҳодисалардан бири бу ҳаёсиз 

ва аҳлоқсиз видео лавҳалар ва матнли манбалар бўлиб, улар ёшлар онгига 

табиийки салбий таъсирни ўтказади. Аноним қолиш, тезкорлик, алоқа 

тўрининг чигаллиги маънавияти паст ёшлар учун глобал тармоқ тубан 

мақсадларини рўёбга чиқариш майдони бўлди.  

Худди шундай ижтимоий хатарларни бартараф этиш мақсадида 

Президент Шавкат Мирзиёев қуйидагиларни таъкидлайдилар: “Бизнинг 

асосий вазифамиз – ёшларнинг ўз салоҳиятини намоён қилиши учун 

зарур шароитлар яратиш, зўравонлик ғояси "вируси" тарқалишининг 

олдини олишдир. Бунинг учун ёш авлодни ижтимоий қўллаб-қувватлаш, 

унинг ҳуқуқ ва манфаатларини ҳимоя қилиш борасидаги кўп томонлама 

ҳамкорликни ривожлантириш лозим, деб ҳисоблаймиз.” [1.] Шу 

муносабат билан Президентимиз Шавкат Мирзиёев, Ўзбекистонда 

глобаллашув ва ахборот-коммуникация технологиялари жадал 

ривожланиб бораётган бугунги шароитда ёшларга оид сиёсатни 

шакллантириш ва амалга оширишга қаратилган умумлаштирилган 

халқаро ҳуқуқий ҳужжат – БМТнинг Ёшлар ҳуқуқлари тўғрисидаги 

халқаро конвенциясини ишлаб чиқишни таклиф этган эдилар. 

Глобал ахборот тармоқлари ёшлар ахлоқига таъсир кўрсатиш 

давомида уларнинг ижтимоий ҳолатини ўзгаришига сабаб бўлмоқда. 

Масалан, интернет мойиллик оилада ва таълимда жиддий муаммоларга 

олиб келиши тайин. Агарда фойдаланувчи бир ой давомида интернетдан 

кўнглини узаолмаса ва доимий ишласа унда интернет мойиллик 

шаклланиб улгурганлигини англаш мумкин. Афсуски, биз ёшлар орасида 

айнан шу муаммога тез-тез дуч келмоқдамиз. Бу вақт ўтиши билан 

жисмоний соғлиққа путур етказиши мумкин. Шу нуқтаи назардан 

Президент Шавкат Мирзиёев: «… болаларимиз китобдан узоқлашиб, кўп 

вақтини ижтимоий тармоқларда ўтказаётгани – бу ҳам бор гап. Албатта, 

биз Интернет ва бошқа замонавий ахборот манбаларининг ўрни ва 

аҳамиятини инкор этмаймиз. Бугунги ҳаётимизни Интернетсиз тасаввур 

қилишнинг ўзи қийин. Шуни ҳисобга олган ҳолда, Ўзбекистон ёшлар 

иттифоқи Интернет тизими орқали маънавий тарғибот ишларини, 

жумладан, электрон китобхонликни кучайтириши зарур. Нега деганда, 

биз фарзандларимизнинг онги, дунёқараши асрлар давомида синовдан 

ўтган, юксак маънавият хазинаси бўлган жаҳон ва миллий адабиётимиз 

асосида эмас, балки қандайдир шубҳали, зарарли ахборотлар асосида 

шаклланишига бепарво қараб туролмаймиз» - деган, эдилар. [2.] 

Мамлакатимиз Президенти ёшларини ушбу хатардан ҳимоялаш 

мақсадида 2020 йил 1 декабргача ҳар бир туман ва шаҳарда Ўзбекистон 

ёшлар иттифоқига қарашли, барча қулайликларга эга бўлган кутубхона ва 

китоб дўконини ҳам ўз ичига олган кичик Ёшлар марказларини барпо 

этиш лойиҳасини амалга ошириш вазифаларини илгари сурган эдилар. 

Ўзбекистон ёшлар иттифоқига маънавий-аҳлоқий жиҳатдан муаммоси 

бор, яъни нотинч оила фарзандлари, жиноятчиликка мойил бўлган ёки 

профилактик рўйхатда турадиган ёшлар билан индивидуал тарзда иш 

олиб боришга кўпроқ жалб этилишига оид вазифаларни ҳам юклаган 

эдилар.  

Миллий қонунчилигимизда ҳам ёшларни носоғлом ахборотлардан 

химоялаш механизмлари мавжуд. Хусусан, «Ёшларга оид давлат 

сиёсатининг асослари тўғрисида»ги қонунда Ўзбекистонда ёшлар 

орасида одоб-ахлоқни бузишга, шу жумладан, зўравонликни, 

ҳаёсизликни ва шафқатсизликни ташвиқот қилишга қаратилган ҳар 

қандай ҳатти-ҳаракатлар ман этилиши, «Бола хуқуқларининг 

кафолатлари тўғрисида»ги қонунда эса порнография, шафқатсизлик ва 

зўравонликни намойиш этувчи, инсон қадр-қимматини таҳқирловчи, 

болалар онгига зарарли таъсир этувчи кўрсатувчи ва ҳуқуқбузарликлар 

содир этилишига сабаб бўлувчи оммавий ахборот воситаларидан 

фойдаланиш, адабиётларни тарқатиш ҳамда фильмларни намойиш этиш 

тақиқланиши белгиланган. Аммо, бугунги ахборот маконидаги 

тенденциялар, ахборот экспансияси, агрессив ахборотларнинг кучайиши 

миллий қонунчилигимизни янада такомиллаштиришни тақозо этмоқда. 

Шу нуқтаи назардан ушбу мавзунинг долзарблиги қуйидаги ҳолатларда 

ўз ифодасини топади: 

Биринчидан, замонавий оммавий-коммуникация воситалари 

ёшларни глобал ахборот макони билан боғлаб, ахборотни олиш ва 

тарқатиш географиясини кенгайтирибгина қолмай, ахборот 

алмашинувини ҳам тезлаштирмоқда. Демак, миллий ахборот маконига 

чегара қўйиб бўлмаслигини назарда тутиб, ёш авлод соғлиғи ва маънавий 

оламининг дахлсизлигини таъминлайдиган, вайронкорлик ва 

бузғунчилик мазмунидаги ахборот оқимидан ҳимоялаш чора-

тадбирларини янада кучайтириш лозим. 

Иккинчидан, ахборот маконида глобаллашув ва кучли рақобат 

шароитида мафкуравий иммунитетни шакллантириш, ёш авлоднинг 

медиа саводхонлиги ва интернетдан фойдаланиш маданиятини 

юксалтириш, миллий сегментни ривожлантириш, ёшларни ахборот-

психологик хуружлардан ҳимоя қилиш технологияларининг назарий 

асосларини такомиллаштириш юзасидан амалий аҳамиятга эга. 

Учинчидан, маълумки, ёшлар асосан ахборот таъсири ва муҳитида 

дунёни кашф этади, мустақил ҳаётга тайёрланади. Ахборот ўзининг 

мазмуни ва хилма-хиллиги билан фарқланиб туради. Бироқ, у қандай 

бўлмасин ёшлар онги, кайфияти, ҳиссиётларига ижобий ёки салбий 

таъсир этувчи воситадир. Интернет ва бошқа воситалар орқали ахборот 

тарқалишини тартибга солишда нафақат ваколатли давлат органлари, 

балки нодавлат ташкилотлар, фуқаролик жамияти институтлари ҳам фаол 

иштирок этишлари мақсадга мувофиқдир. 

Хулоса қилиб айтадиган бўлсак, замонавий жамиятда ёшларнинг 

ахборот хавсизлигини таъминлаш билан боғлиқ муаммолар, шунингдек, 

ахборот хуружларига қарши тура олиши бугунги куннинг энг долзарб 

муаммоларидан бири бўлиб қолмоқда. Шуни алоҳида таъкидлаш керакки, 

ҳозирги замон ёшларининг турли оммавий ахборот воситалари, айниқса 

интернет орқали қатор керакли ҳамда кераксиз маълумотларга эга 

бўлиши, уларнинг айримларига қизиқиши, ўзларича таҳлил қилиши, 

салбий оқибатларини кўп ҳам англаб етмаслиги ҳуқуқий маданиятининг 

паст даражада эканлигидан далолат беради. Бунинг натижасида эса, ўзга 

бир ғояларга боғланиб қолиб, ахлоқий маданияти сусайиб, миллий 

қадириятларимиздан йироқлашаётганлиги сезилмоқда. [3,214] 

